
TASHQI SAVDO JARAYONLARINI 
BOSHQARISHDA “INTEGRATSIYALASHGAN 
TARIF” INTERAKTIV XIZMATIDAN 
FOYDALANISH SAMARADORLIGINI OSHIRISH

Muzaffarov Azimjon Ashraf o‘g‘li
Iqtisodiyot va moliya vazirligi huzuridagi Bojxona qo‘mitasi bo‘lim boshlig‘i

Email: azimjon7677@umail.uz

Annotatsiya: Tashqi savdo jarayonlarini boshqarishda notarif tartibga solish choralari bo‘yicha axborot ta’minotini tako-
millashtirish masalalari tadqiq etilgan. Xususan, tashqi iqtisodiy faoliyat ishtirokchilarining tovarlarni import va eksport 
qilish jarayonida qo‘llaniladigan notarif choralar, jumladan, ruxsatnomalar, sertifikatlar, nazorat turlari hamda vakolatli 
davlat organlari to‘g‘risida ishonchli va tezkor axborot olish imkoniyatlari tahlil qilingan. “Integratsiyalashgan tarif” interak-
tiv xizmatining tashqi savdo jarayonlarini boshqarishdagi o‘rni va notarif tartibga solish samaradorligiga ta’siri yoritilgan. 
Mazkur xizmat orqali tashqi savdo ishtirokchilarining tovarlarga nisbatan qo‘llaniladigan notarif choralar haqida oldindan 
ma’lumot olishi tashqi savdo operatsiyalarini samarali rejalashtirish, vaqt va moliyaviy xarajatlarni kamaytirish, ortiqcha 
ma’muriy to‘siqlarni bartaraf etish hamda boshqaruv qarorlari samaradorligini oshirish imkonini berishi asoslangan. Shun-
ingdek, notarif choralar to‘g‘risidagi axborotni yagona raqamli muhitda shakllantirish va muntazam yangilab borish tashqi 
savdo jarayonlarining shaffofligi hamda prognoz qilinish darajasini oshirishning muhim omili sifatida baholangan. “Inte-
gratsiyalashgan tarif” interaktiv xizmati tashqi iqtisodiy faoliyatni amalga oshirish uchun zarur bo‘lgan normativ-huquqiy 
hujjatlar va boshqa ma’lumotlarni internet orqali olish, shuningdek, axborotni real vaqt rejimida taqdim etish imkonini 
berishi normativ-huquqiy jihatdan asoslangan.

Kalit so‘zlar: tashqi savdo, tashqi iqtisodiy faoliyat, menejment, notarif choralar, axborot ta’minoti, raqamlashtirish, raqa-
mli boshqaruv, “Integratsiyalashgan tarif”, interaktiv xizmat, ruxsatnoma, sertifikatlashtirish, tashqi savdo jarayonlari, 
boshqaruv samaradorligi, ochiq axborot.

Аннотация: Исследованы вопросы совершенствования информационного обеспечения мер нетарифного 
регулирования в управлении процессами внешней торговли. В частности, проанализированы возможности 
участников внешнеэкономической деятельности по получению достоверной и оперативной информации о 
нетарифных мерах, применяемых при импорте и экспорте товаров, включая разрешения, сертификаты, виды 
контроля, а также сведения об уполномоченных государственных органах. Раскрыты роль интерактивного 
сервиса «Интегрированный тариф» в управлении внешнеторговыми процессами и его влияние на повышение 
эффективности нетарифного регулирования. Обосновано, что предварительное получение участниками 
внешней торговли информации о нетарифных мерах, применяемых к товарам, способствует совершенствованию 
планирования внешнеторговых операций, сокращению временных и финансовых затрат, устранению 
избыточных административных барьеров и повышению эффективности управленческих решений. Формирование 
информации о нетарифных мерах в единой цифровой среде и ее регулярное обновление рассматриваются как 
важные факторы повышения прозрачности и прогнозируемости внешнеторговых процессов. Интерактивный 
сервис «Интегрированный тариф» обеспечивает доступ через Интернет к нормативно-правовым документам и 
иной информации, необходимой для осуществления внешнеэкономической деятельности, а также возможность 
получения информации в режиме реального времени, что закреплено на нормативно-правовом уровне.

Ключевые слова: внешняя торговля, внешнеэкономическая деятельность, менеджмент, нетарифные 
меры, информационное обеспечение, цифровизация, цифровое управление, «Интегрированный тариф», 
интерактивный сервис, разрешение, сертификация, внешнеторговые процессы, эффективность управления, 
открытая информация.

Abstract: The study examines ways to improve information support for non-tariff regulatory measures in the management 
of foreign trade processes. In particular, it analyzes the ability of foreign economic activity participants to obtain reliable 
and timely information on non-tariff measures applied to the import and export of goods, including permits, certificates, 
types of control, and information on authorized government agencies. The role of the “Integrated Tariff” interactive ser-
vice in managing foreign trade processes and its impact on the effectiveness of non-tariff regulation are examined. It 
is substantiated that providing foreign trade participants with advance information on non-tariff measures applicable to 
goods contributes to more effective planning of foreign trade operations, reduces time and financial costs, helps eliminate 
excessive administrative barriers, and enhances the effectiveness of management decisions. The formation of informa-
tion on non-tariff measures within a unified digital environment and its regular updating are identified as important factors 
in increasing the transparency and predictability of foreign trade processes. The “Integrated Tariff” interactive service 

provides online access to regulatory legal documents and other information necessary for conducting foreign economic 
activities and enables information to be obtained in real time, as established by the relevant regulatory framework.

Keywords: foreign trade, foreign economic activity, management, non-tariff measures, information support, digitalization, 
digital management, Integrated Tariff, interactive service, permit, certification, foreign trade processes, management effi-
ciency, open information.

K I R I S H
Jahon iqtisodiyotida tashqi savdo munosabatlarining jadal rivojlanishi, tovar va xizmatlar harakatining 

kengayishi hamda tashqi iqtisodiy faoliyat ishtirokchilari sonining ortib borishi tashqi savdo jarayonlarini samarali 
boshqarishni talab etmoqda. Bunday sharoitda tashqi savdo operatsiyalarini amalga oshirishda zarur bo‘lgan 
axborotlarning tezkor, ishonchli va ochiq shaklda taqdim etilishi boshqaruv qarorlarining sifatiga bevosita ta’sir 
ko‘rsatadi. Ayniqsa, tovarlarni import va eksport qilishda qo‘llaniladigan notarif choralar, ruxsatnomalar va 
sertifikatlar, maxsus nazorat turlari hamda boshqa talablar to‘g‘risida oldindan aniq ma’lumotga ega bo‘lish 
tashqi savdo ishtirokchilari uchun muhim ahamiyat kasb etadi.

Tashqi savdo jarayonida tovarning faqat bojxona-tarif stavkalarini aniqlashning o‘zi yetarli emas. Tovarning 
TIF TN kodi, kelib chiqish mamlakati, jo‘natuvchi va savdo mamlakati, shuningdek, tovarning xususiyatidan kelib 
chiqib, unga nisbatan muayyan notarif choralar qo‘llanilishi mumkin. Bunday choralar doirasida ruxsatnoma 
olish, karantin, veterinariya, sanitariya-epidemiologiya, ekologik nazorat, maxsus tovarlarga nisbatan 
belgilangan talablar, raqamli markirovka va cheklovlarni hisobga olish zarur. Amaldagi “Integratsiyalashgan 
tarif” interaktiv xizmatida notarif choralar alohida katalog sifatida shakllantirilgan bo‘lib, unda cheklangan 
tovarlar, ruxsatnomalar, eksportga oid talablar va markirovka yo‘nalishlari bo‘yicha axborotlar taqdim etilmoqda.

Raqamli iqtisodiyot sharoitida mazkur axborotlarni yagona elektron muhitda shakllantirish va tashqi 
savdo ishtirokchilariga interaktiv shaklda taqdim etish boshqaruv jarayonlarini takomillashtirishning muhim 
yo‘nalishlaridan biri hisoblanadi. Shu nuqtai nazardan, O‘zbekiston Respublikasi Bojxona qo‘mitasining 
rasmiy elektron xizmatlari tizimida “Integratsiyalashgan tarif” interaktiv xizmatining mavjudligi tashqi savdo 
operatsiyalarini rejalashtirish va ular bilan bog‘liq boshqaruv qarorlarini qabul qilish jarayonini axborot bilan 
ta’minlash imkoniyatini kengaytiradi. Bojxona qo‘mitasining rasmiy veb-saytida ham “Integratsiyalashgan tarif” 
alohida elektron xizmat sifatida ko‘rsatilgan.

“Integratsiyalashgan tarif” interaktiv xizmatining muhim jihati shundaki, foydalanuvchi tovarning TIF TN 
kodini kiritish, import yoki eksport operatsiyasini tanlash, jo‘natuvchi mamlakat, tovarning kelib chiqish mamlakati 
va savdo mamlakati bo‘yicha ma’lumotlarni belgilash orqali tovarga nisbatan qo‘llaniladigan talablar haqida 
axborot olishi mumkin. Bu esa tashqi savdo ishtirokchisiga tovarni bojxona chegarasi orqali olib o‘tishdan oldin 
zarur talablarni aniqlash va tegishli tashkiliy choralarni rejalashtirish imkonini beradi.

Shu bilan birga, mazkur xizmatning axborot ta’minotida ruxsatnomalar to‘g‘risidagi ma’lumotlar 
alohida ahamiyatga ega. Xizmatda karantin, ichki ishlar, sanitariya-epidemiologiya, ekologiya, veterinariya, 
standartlashtirish va boshqa yo‘nalishlar bo‘yicha nazoratga tushuvchi tovarlar hamda ularga tegishli talablar 
haqida ma’lumotlar jamlangan. Bunday ma’lumotlarni yagona axborot muhitida taqdim etish tashqi savdo 
ishtirokchisining turli davlat organlaridan alohida-alohida ma’lumot izlash zaruratini kamaytirishga xizmat qilishi 
mumkin.

“Integratsiyalashgan tarif” interaktiv xizmati nafaqat axborot olish vositasi, balki tashqi savdo operatsiyalarini 
oldindan rejalashtirish, resurslarni taqsimlash, ehtimoliy ma’muriy to‘siqlarni aniqlash va boshqaruv qarorlarini 
asoslashga xizmat qiluvchi raqamli boshqaruv instrumenti sifatida namoyon bo‘ladi. Xususan, tashqi savdo 
ishtirokchisi tovarga nisbatan qanday notarif choralar qo‘llanilishini oldindan bilsa, zarur ruxsatnoma va 
sertifikatlarni olish, markirovka talablarini bajarish yoki maxsus nazorat jarayonlariga tayyorgarlik ko‘rish bilan 
bog‘liq tashkiliy harakatlarni oldindan rejalashtirishi mumkin.

Shu nuqtai nazardan, notarif choralar to‘g‘risidagi axborotlarning ochiqligi va ularni raqamli shaklda taqdim 
etish tashqi savdo jarayonlarining shaffofligi, prognoz qilinishi va boshqarish samaradorligini oshirishga xizmat 
qiladi. Bunda axborotning faqat mavjudligi emas, balki uning foydalanuvchiga tushunarli, tizimlashtirilgan va 
tovarning aniq tasnifiga bog‘langan holda taqdim etilishi ham muhim hisoblanadi.

Shundan kelib chiqib, tashqi savdo jarayonlarini boshqarishda notarif choralar to‘g‘risidagi axborot 
ta’minotining raqamli mexanizmlarini takomillashtirish bugungi kunda dolzarb ilmiy-amaliy masalalardan biri 
hisoblanadi. Ushbu yo‘nalishda “Integratsiyalashgan tarif” interaktiv xizmatining imkoniyatlarini tahlil qilish, 
uning tashqi savdo ishtirokchilari uchun axborot ta’minotidagi o‘rnini baholash hamda xizmatni takomillashtirish 
bo‘yicha ilmiy asoslangan taklif va tavsiyalar ishlab chiqish muhim ahamiyat kasb etadi.

Maqolaning maqsadi — tashqi savdo jarayonlarini boshqarishda notarif choralar to‘g‘risidagi axborot 
ta’minotining raqamli mexanizmlarini tahlil qilish va “Integratsiyalashgan tarif” interaktiv xizmati samaradorligini 

oshirish bo‘yicha takliflar ishlab chiqishdan iborat.

M A V Z U G A  O I D  A D A B I Y O T L A R  S H A R H I
Tashqi savdo jarayonlarini samarali boshqarish zamonaviy iqtisodiyot sharoitida davlat va tadbirkor 

o‘rtasidagi axborot almashinuvini takomillashtirish, ma’muriy tartib-taomillarni soddalashtirish, qaror qabul qilish 
jarayonlarini tezlashtirish hamda tashqi savdo operatsiyalariga sarflanadigan vaqt va xarajatlarni qisqartirish 
bilan uzviy bog‘liq. Shu nuqtai nazardan, tashqi savdo sohasini raqamlashtirish va axborot xizmatlarini 
integratsiyalashtirish menejmentning muhim yo‘nalishlaridan biri sifatida namoyon bo‘lmoqda.

Tashqi savdoni yengillashtirish masalalari xalqaro darajada, avvalo, Jahon savdo tashkilotining “Trade 
Facilitation Agreement” hujjatida o‘z aksini topgan. Unda import, eksport va tranzit tartib-taomillari, bojxona 
bojlari va soliq stavkalari, yig‘imlar, tovarlarni tasniflash qoidalari, taqiq va cheklovlar to‘g‘risidagi axborotni 
ochiq va oson foydalaniladigan shaklda e’lon qilish zarurligi belgilangan.

Mazkur yondashuv tashqi savdo jarayonlarini boshqarishda axborotning nafaqat mavjudligi, balki uning 
tezkor, ishonchli, dolzarb va integratsiyalashgan holda taqdim etilishi muhimligini ko‘rsatadi. Menejment nuqtai 
nazaridan, axborot boshqaruv qarorlarini qabul qilishning asosiy resurslaridan biri hisoblanadi. Shu sababli 
tashqi savdo ishtirokchisiga tovarni import yoki eksport qilishdan oldin zarur bo‘lgan tarif va notarif choralar 
to‘g‘risidagi ma’lumotlarni yagona raqamli muhitda taqdim etish qaror qabul qilish samaradorligini oshirishga 
xizmat qiladi.

Jahon savdo tashkiloti materiallarida ham tashqi savdoni yengillashtirish jarayonlarida raqamli 
texnologiyalardan foydalanishning ahamiyati alohida qayd etilgan. Internet orqali axborot taqdim etish, elektron 
to‘lovlar, “Yagona darcha”, ma’lumotlar tahlili, sun’iy intellekt va boshqa raqamli texnologiyalar tashqi savdo 
ma’lumotlarini yig‘ish, almashish va tahlil qilish imkoniyatlarini kengaytirishi ta’kidlangan. Bunda raqamli 
texnologiyalarni joriy etishda mavjud jarayonlarni tahlil qilish, shuningdek, biznes va davlat organlarining 
ehtiyojlarini hisobga olish muhimligi ko‘rsatilgan.

Mazkur tadqiqotda “Integratsiyalashgan tarif” interaktiv xizmati raqamli boshqaruv instrumenti sifatida 
qaralib, uning tashqi savdo jarayonlarini boshqarish samaradorligiga ta’sirini baholash, xizmatning rivojlantirish 
imkoniyatlarini aniqlash hamda uni takomillashtirish bo‘yicha tashkiliy-boshqaruv mexanizmlarini ishlab chiqish 
muhim ilmiy-amaliy vazifa sifatida belgilanadi.

T A D Q I Q O T  M E T O D O L O G I YA S I
Mazkur tadqiqotda tashqi savdo jarayonlarini boshqarishda “Integratsiyalashgan tarif” interaktiv 

xizmatidan foydalanish samaradorligini oshirish masalasi tizimli yondashuv asosida o‘rganildi. Tadqiqot 
metodologiyasi tashqi savdo jarayonlarini raqamlashtirish, tarif va notarif tartibga solish choralari to‘g‘risidagi 
axborotni integratsiyalash, boshqaruv qarorlarini axborot bilan ta’minlash hamda tashqi savdo operatsiyalarini 
soddalashtirishga oid nazariy va amaliy yondashuvlarga asoslandi.

Tadqiqotning obyekti sifatida tashqi savdo jarayonlarini boshqarish tizimi, predmeti sifatida esa 
“Integratsiyalashgan tarif” interaktiv xizmatidan foydalanish orqali tashqi savdo ishtirokchilarini axborot bilan 
ta’minlash va boshqaruv qarorlarini takomillashtirish bilan bog‘liq tashkiliy-iqtisodiy munosabatlar belgilandi.

Tadqiqotning asosiy maqsadi “Integratsiyalashgan tarif” interaktiv xizmatining tashqi savdo jarayonlarini 
boshqarishdagi o‘rnini aniqlash, xizmatning mavjud funksional imkoniyatlarini tahlil qilish hamda uning 
samaradorligini oshirishga qaratilgan tashkiliy-boshqaruv takliflarini ishlab chiqishdan iborat.

T A H L I L  V A  N A T I J A L A R
Bugungi kunda tashqi savdo jarayonlarini samarali boshqarishda tashqi iqtisodiy faoliyat ishtirokchilari 

uchun zarur bo‘lgan axborotni tezkor, aniq va ishonchli shaklda olish muhim ahamiyat kasb etmoqda. Ayniqsa, 
tovarlarni import va eksport qilish jarayonida bojxona to‘lovlari, tarif stavkalari, notarif choralar, ruxsat beruvchi 
hujjatlar, sertifikatlashtirish va boshqa talablar to‘g‘risidagi ma’lumotlarning to‘liq va tizimlashtirilgan holda 
taqdim etilishi tashqi savdo operatsiyalarining samaradorligiga bevosita ta’sir ko‘rsatadi.

Shu nuqtai nazardan, “Integratsiyalashgan tarif” interaktiv xizmatini tashqi savdo jarayonlarini boshqarishda 
axborot ta’minotining muhim vositalaridan biri sifatida baholash mumkin. Mazkur xizmatning asosiy afzalligi 
tashqi iqtisodiy faoliyat ishtirokchisiga muayyan tovar bo‘yicha tashqi savdo operatsiyasini amalga oshirishda 
zarur bo‘ladigan tarif va notarif tartibga solish choralari haqida kompleks ma’lumot olish imkoniyatini yaratishdan 
iborat.

Tashqi savdo jarayonining an’anaviy boshqaruv modelida tadbirkor zarur ma’lumotlarni turli axborot 

manbalari, davlat organlari va elektron resurslardan izlashi talab etilishi mumkin. Bunday holatda axborot 
izlashga qo‘shimcha vaqt sarflanishi, ma’lumotlarni o‘zaro taqqoslash zarurati yuzaga kelishi va qaror qabul 
qilish jarayonining davomiyligi ortishi mumkin. “Integratsiyalashgan tarif” interaktiv xizmatidan foydalanish esa 
tovarga oid ma’lumotlarni yagona raqamli muhitda olish imkoniyatini kengaytiradi.

“Integratsiyalashgan tarif” interaktiv xizmatining samaradorligini baholashda bir qator mezonlardan 
foydalanildi. Jumladan, axborotni izlashga sarflanadigan vaqt, zarur ma’lumotlarning to‘liqligi, tarif va notarif 
choralarni aniqlash imkoniyati, tashqi savdo operatsiyalarini oldindan rejalashtirish darajasi, foydalanuvchi 
uchun qulaylik va raqamli xizmatdan foydalanish natijasida xarajatlarning kamayishi kabi ko‘rsatkichlar muhim 
hisoblanadi.

1-jadval
“Integratsiyalashgan tarif” interaktiv xizmatidan foydalanish samaradorligining asosiy yo‘nalishlari

№ Samaradorlik 
yo‘nalishi

An’anaviy 
yondashuvdagi holat

“Integratsiyalashgan tarif” 
orqali yechim Kutiladigan natija

1 Axborot izlash Turli manbalardan 
ma’lumot izlash zarurati

Ma’lumotlarni yagona interaktiv 
xizmat orqali olish Vaqt tejalishi

2 Tarif choralari

Bojxona to‘lovlarini 
oldindan aniqlashda 
qo‘shimcha hisob-

kitoblar zarurati

Tovar bo‘yicha tarif 
ma’lumotlarini olish

Xarajatlarni oldindan 
baholash

3 Notarif choralar Qo‘shimcha talablarni 
aniqlash zarurati

Tovarga nisbatan belgilangan 
choralar haqida ma’lumot olish Xavflarni kamaytirish

4 Qaror qabul qilish
Axborotning turli 

manbalarda taqdim 
etilishi

Tizimlashtirilgan axborotdan 
foydalanish

Qaror qabul qilish 
sifatining oshishi

5 Tashqi savdoni 
rejalashtirish

Qo‘shimcha talab va 
xarajatlarni hisobga olish 

zarurati
Talablarni oldindan aniqlash Jarayonlarni samarali 

rejalashtirish

6 Raqamlashtirish
An’anaviy hujjat 
almashinuvi va 

qo‘shimcha murojaatlar

Elektron interaktiv xizmatdan 
foydalanish

Tranzaksion xarajatlarni 
optimallashtirish

Tahlillar shuni ko‘rsatadiki, tashqi savdo jarayonlarini boshqarishda raqamli interaktiv xizmatlarning 
samaradorligi ularning nafaqat texnik imkoniyatlari, balki biznes jarayonlarini soddalashtirishga qo‘shayotgan 
hissasi bilan ham belgilanadi. Shu jihatdan, “Integratsiyalashgan tarif” xizmatini tashqi iqtisodiy faoliyat 
ishtirokchilari uchun nafaqat axborot-ma’lumot xizmati, balki tashqi savdo operatsiyalarini rejalashtirish, tahlil 
qilish va boshqarishni qo‘llab-quvvatlovchi raqamli instrument sifatida qarash maqsadga muvofiq.

Bundan tashqari, Bojxona qo‘mitasining “Call-markazi”ga kelib tushayotgan murojaatlar tahlil qilinganda, 
joriy yilning o‘tgan 6 oyi davomida 2 433 ta murojaat tovarlarga notarif choralarni qo‘llash masalalariga oid 
ekanligi ma’lum bo‘ldi. “Integratsiyalashgan tarif” interaktiv xizmatining amaliyotda keng qo‘llanilishi mazkur 
yo‘nalishdagi murojaatlar sonini maqbullashtirish hamda foydalanuvchilarning zarur ma’lumotlarni mustaqil va 
tezkor olish imkoniyatlarini kengaytirishga xizmat qilishi mumkin.

X U L O S A  V A  T A K L I F L A R
Umuman olganda, “Integratsiyalashgan tarif” interaktiv xizmatidan samarali foydalanish tashqi savdo 

jarayonlarida axborot asimmetriyasini kamaytirish, tadbirkorlik subyektlarining zarur ma’lumotlarga ega bo‘lish 
imkoniyatini kengaytirish, tashqi savdo operatsiyalarini oldindan rejalashtirish va boshqaruv qarorlarining 
asoslanganlik darajasini oshirish uchun muhim raqamli mexanizm bo‘lib xizmat qiladi.

Tadqiqot natijalaridan kelib chiqib, quyidagi takliflar bildiriladi:
•	 “Integratsiyalashgan tarif” interaktiv xizmatining yangi talqinini amaliyotga joriy etish va foydalanuvchilarga 

yetib borishini ta’minlash maqsadida ushbu xizmatning imkoniyatlarini ommaviy axborot vositalarida keng 
yoritish;

•	 yangi talqindagi “Integratsiyalashgan tarif” interaktiv xizmatida sun’iy intellekt elementlarini qo‘llash orqali 
foydalanuvchilar uchun qo‘shimcha qulayliklar yaratish;

•	 “Integratsiyalashgan tarif” interaktiv xizmatini bojxona organlarining axborot tizimlariga integratsiya qilish 
orqali ma’lumotlar takroriyligining oldini olish.

